R E L A C I O N
PËR
PROJEKTVENDIMIN
[bookmark: _Hlk201920302] “PËR DISA NDRYSHIME NË VENDIMIN NR.665, DATË 21.09.2016 TË KËSHILLIT TË MINISTRAVE “PËR EKSPORTIN DHE IMPORTIN E KIMIKATEVE TË RREZIKSHME”” [footnoteRef:1] [1:  Ky vendim përafron plotësisht Aneksin I dhe V te Rregullores (KE) nr. 649/2012 të Parlamentit dhe të Këshillit Evropian, të datës 4 Korrik 2012, në lidhje me eksportin dhe importin e kimikateve të rrezikshme, CELEX: 32012R0649, e ndryshuar (version i datës 01.03.2025.);] 


I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

[bookmark: _Hlk201920832]Qëllimi i këtij projektvendimi është rishikimi dhe përditësimi i Shtojcave I dhe IV që shoqërojnë vendimin nr.665, datë 21.09.2016 të Këshillit të Ministrave “Për eksportin dhe importin e kimikateve të rrezikshme””, me Shtojcat I dhe IV, propozuar sipas këtij projektvendimi. Përditësimi i listave të kimikateve në VKM 665/2016, në përputhje me listat e kimikateve të përcaktuara në BE nga legjislacioni specifik, Rregullore 649/2012 për eksportin dhe importin e kimikateve të rrezikshme, kontribuon në mbrojtjen e shëndetit të njeriut dhe mjedisit nga kimikatet e rrezikshme që importohen, eksportohen dhe i nënshtrohen njoftimit dhe procedurës PIC. 

Objekti i këtij projektakti është harmonizimi i legjislacionit ekzistues kombëtar (VKM 665/2016) me acquis e Bashkimit Evropian dhe listat e kimikateve të rrezikshme që përcaktohen nga Rregullorja 649/2012. 

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektvendimi është hartuar në përputhje me programin e qeverisë shqiptare, ku përcaktohet objektivi për mbështetjen e zhvillimit të qëndrueshëm ekonomik të vendit dhe garantohet mbrojtja e shëndetit dhe mjedisit nga përdorimi i substancave me rrezikshmëri të lartë.

[bookmark: _Hlk201920862]Ky projektvendim është planifikuar në planin e përgjithshëm analitik të Ministrisë së Turizmit dhe Mjedisit për vitin 2025, katërmujori III, si dhe në Planin Kombëtar për Integrimin Evropian (PKIE), për vitin 2025.

III. ARGUMENTIMI I PROJEKTAKTIT LIDHUR ME PËRPARËSITË,  PROBLEMATIKAT, EFEKTET E PRITSHME

[bookmark: _Hlk201920899]VKM 665/2016, ka transpozuar legjislacionin e BE-së i cili ka qënë në fuqi në momentin e miratimit të legjislacionit kombëtar. Nga viti 2015 e deri në mars 2025, legjislacioni i BE-së, Rregullorja e (KE) nr. 649/2012 e Parlamentit dhe e Këshillit Evropian, e datës 4 Korrik 2012, në lidhje me eksportin dhe importin e kimikateve të rrezikshme, CELEX: 32012R0649, e ndryshuar, ka pësuar ndryshime që lidhen me listat e kimikateve që përfshihen në Aneksin I dhe V të Rregullores 649/2012. Ndryshimet kanë të bëjnë me heqje ose shtim kimikatesh në Shtojcat respektive, apo ndryshim të masës kufizuese për kimikate të caktuara kjo për të qënë në përputhje me zhvillimet e tjera që lidhen me politikat ndërkombëtare për këto kimikate.
Sa më sipër dhe duke vlerësuar rëndësinë që ka harmonizimi i legjislacionit tonë kombëtar me atë të BE-së me qëllim zbatimin dhe mbrojtjen e mjedisit nga kimikatet e rrezikshme që synojnë të importohen apo eksportohen në Shqipëri,  Ministria e Turizmit dhe Mjedisit ndërmori angazhimin për përditësimin e Listave të kimikateve në Shtojcat I dhe IV në VKM 665/2016, në përputhje me versionin më të fundit të Rregullores 649/2012, version i konsoliduar 01.03.2025.
 
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Në kreun XI, të vendimit nr.665, datë 21.09.2016 i Këshillit të Ministrave “Për eksportin dhe importin e kimikateve të rrezikshme”, parashikohet përditësimi i shtojcave që e shoqërojnë atë. Mnështetur në këtë kre, ministria përgjegjëse për mjedisin monitoron ndryshimet e masave rregullatore dhe zhvillimet që ndodhin në Konventën e Roterdamit, lidhur me listën e kimikateve në shtojcën I, bashkëlidhur këtij vendimi dhe me qëllim përshtatjen e këtij vendimi me progresin teknik, ministria i propozon Këshillit të Ministrave amendimet për rishikimet e shtojcave.

Duke mbajtur në konsideratë ndryshimet e ndodhura në Bashkimin Evropian me kimikatet e listuara në Shtojcat I dhe V të Rregullores 649/2012 për eksportin dhe importin e kimikateve të rrezikshme si dhe me qëllim harmonizimin e listave të kimikateve që përcaktohen në legjislacionin kombëtar VKM 665/2016 me listat e kimikateve që përcakton kjo Rregullore, Ministria e Turizmit dhe Mjedisit përgatiti këtë projektvendim ku ndryshimet që propozohen, janë në harmoni me legjislacionin e BE-së në këtë fushë. Amendimi i listave të kimikateve në Shtojcat I dhe IV të VKM 665/2016, kontribuon edhe në zbatimin e detyrimeve që rrjedhin nga Konventa e Roterdamit "Mbi procedurën e njoftimit të pëlqimit paraprak për disa kimikate dhe produkte të rrezikshme për mbrojtjen e bimëve në tregtinë ndërkombëtare", të cilën vendi ynë e ka aderuar me Ligjin Nr.10277, datë 13.5.2010. 
V. VLERËSIMI I SHKALLËS SË PËRAFRIMIT ME ACQUIS E BE-së (PËR PROJEKTAKTET NORMATIVE)Q

[bookmark: _Hlk201913868]Projektvendimi, synon të transpozojë  plotësisht Aneksin I dhe V te Rregullores (KE) nr. 649/2012 të Parlamentit dhe të Këshillit Evropian, të datës 4 Korrik 2012, në lidhje me eksportin dhe importin e kimikateve të rrezikshme, CELEX: 32012R0649, e ndryshuar (version i datës 01.03.2025).

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektvendimi në përmbajtjen e tij propozon që në vendimin nr. 665, datë 21.9.2016, të Këshillit të Ministrave të bëhen ndryshimet si vijon:

Në pikën 1 të projektvendimit, propozohen ndryshime në pikën 5, të Kreut I, ku shkronjat “a”dhe “b” parashikojnë ndryshime në shkronjat “a” dhe “ç” të vendimit, në funksion të përditësimit të titujve të shtojcës I, e cila përbëhet nga 3 pjesë si dhe të shtojcës IV.
Ndërsa në pikën 2 të projektvendimit parashikohet zëvendësimi i shtojcave I dhe IV përkatësisht me shtojcat I dhe IV sipas tekstit bashkëlidhur këtij vendimi. 
Projektvendimi, propozohet të hyjë në fuqi pas botimit ne Fletoren Zyrtare dhe i shtrin efektet nga data 1 Janar 2026, me qëllim që ti jepet koha e nevojshme subjekteve që importojnë/eksportojnë kimikate apo artikuj që përmbajnë kimikate të rrezikshme, apo të interesuarve të tjerë që të njihen me listat e reja të kimikateve dhe të sigurojnë zbatimin e legjislacionit përkatës.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

[bookmark: _Hlk201921321]Institucionet përgjegjëse për zbatimin e këtij projektvendimi, janë: Ministria e Turizmit dhe Mjedisit dhe Drejtoria e Përgjithshme e Doganave (si institucione të ngarkuara nga VKM 665/2016).

  
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
[bookmark: _Hlk201921096]Ky projektvendim është përgatitur nga Ministria e Turizmit dhe Mjedisit në konsultim me ekspertët e Agjencisë Suedeze të Kimikateve (KEMI), në kuadër të Projektit “Mbështetje për Ministrinë e Turizmit dhe Mjedisit për Përmirësimin e Menaxhimit të Kimikateve”, dhe në konsultim me Zyrën e Kimikateve në Agjencinë Kombëtare të Mjedisit. 
Projektvendimi, do dërgohet për mendim në Ministrinë e Drejtësisë, Ministrinë e Shëndetësisë dhe Mbrojtjes Sociale, Ministrinë e Infrastrukturës dhe Energjisë, Ministrinë e Bujqësisë dhe Zhvillimit Rural, Ministër Shteti dhe Kryenegociator, Ministrinë e Financave, Ministrinë e Ekonomisë, Kulturës dhe Inovacionit, Ministrinë e Mbrojtjes dhe Ministrinë e Brendshme. 

Me qëllim njohjen dhe familjarizimin e grupeve të interesit, ekspertëve të fushës dhe qytetarët, me këtë projektvendim, projektakti u publikua në faqen zyrtare të konsultimit me publikun në linkun: konsultimipublik.gov.al. 

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Miratimi i këtij projektvendimi nuk shoqërohet me efekte financiare në buxhetin e shtetit.  

MINISTRI 

MIRELA KUMBARO FURXHI

	
Relacion shpjegues për projektvendimin “Për disa ndryshime në vendimin nr.665, datë 21.09.2016 të Këshillit të Ministrave “Për eksportin dhe importin e kimikateve të rrezikshme”” 


